Հիմնավորում
«Բնակչության պետական ռեգիստրի մասին» օրենքի և հարակից օրենքների նախագծերի ընդունման անհետաձգելիության վերաբերյալ

«Բնակչության պետական ռեգիստրի մասին» օրենքի նախագիծը մշակվել է հետևյալ նպատակներով՝
1) Ձևավորել ՀՀ քաղաքացիների և ՀՀ-ում բնակվելու իրավունք ունեցողների տվյալների միասնական շտեմարան,
2) Ձևավորել անձի իրավական ինքնության և նույնականացման հավաստման ամբողջական, վստահելի և միակ ճշմարիտ աղբյուր,
3) Ապահովել քաղաքացիներին, պետական կառավարման և տեղական ինքնակառավարման մարմիններին, ինչպես նաև մասնավոր հատվածին տրամադրվող ստույգ, որակյալ և ճշգրիտ անձնական տվյալներ։ 
«Բնակչության պետական ռեգիստրի մասին» օրենքի նախագծով՝
1) Կձևավորվի անձի վերաբերյալ միասնական հավաստի տեղեկատվության սկզբնաղբյուր` անձի կենսական իրադարձությունների ամբողջական ցիկլի ներառմամբ,
2) Կապահովվի անձին վերաբերող ստույգ, հասանելի և ճշմարիտ տվյալների շտեմարանի ստեղծումը, թարմացումը և պահպանումը,
3) Կապահովվի տվյալների թարմացումը մեկ շտեմարանում բոլոր պատասխանատու տվյալների մշակողների կողմից, ինչպես նաև՝ բազմակողմանի տվյալների մուտքագրումը,
4) Տվյալների տրամադրման ծառայությունները հիմնված կլինեն միակ աղբյուրի վրա,
5) Քաղաքացուն կտրամադրվի հնարավորություն՝ ստուգելու և փոփոխելու սեփական տվյալները, ինչպես նաև՝ կառավարելու դրանց հասանելիությունը,
6) Բազմակողմանի տվյալների մուտքագրման արդյունքում կապահովվի տարբեր մշակողների կողմից տվյալների հավելյալ ամբողջականության և հավաստիության ստուգումը։
       Նշվածի համատեքստում, «Բնակչության պետական ռեգիստրի մասին» օրենքի ընդունման դեպքում անհրաժեշտություն է առաջացել համապատասխան կարգավորումներ սահմանել նաև մի շարք օրենքներում։ 
[bookmark: _Hlk197447818]      Միաժամանակ, անհրաժեշտ ենք համարում նշել նաև, որ ՀՀ ՆԳՆ միգրացիայի և քաղաքացիության ծառայությունն իրականացնում է բնակչության վերաբերյալ տվյալների հավաքագրման և պահպանման ամբողջ ճարտարապետության բարեփոխում, որն իր մեջ ներառում է նաև ՀՀ-ում նոր բիոմետրիկ փաստաթղթերի թողարկման Պետություն-մասնավոր գործընկերության պայմանագրով նախատեսված փաստաթղթերի ռեգիստրի և բիոմետրիկ տվյալների ռեգիստրի ներդրում։ Բնակչության պետական ռեգիստրը, փաստաթղթերի ռեգիստրը և Բիոմետրիկ տվյալների ռեգիստրը միասին կազմում են ՀՀ բնակչության իրավական ինքնության ձևավորման և պետական ու մասնավոր հատվածին ճշգրիտ տվյալների տրամադրման աղբյուր։ 
Հաշվի առնելով, որ Պետություն-մասնավոր գործընկերության պայմանագիրն արդեն իսկ ստորագրվել է, և սկսվել են նոր բիոմետրիկ համակարգի կառուցման աշխատանքները՝ Բնակչության պետական ռեգիստրի նոր համակարգի մշակումը դարձել է հրատապություն, որը հնարավոր չէ իրականացնել առնվազն առանց ընդունված օրենք ունենալու։
    Բացի այդ, արդեն իսկ սկսված են Բնակչության պետական ռեգիստրի նոր համակարգի մշակման տեխնիկական առաջադրանքի մշակման աշխատանքները, որոնք ֆինանսավորվել են Միգրացիայի միջազգային կազմակերպության կողմից և որոնք հնարավոր չէ հասցնել ավարտին և հաստատել՝ առանց ընդունված օրենքի։ Նշված տեխնիկական առաջադրանքի հիման վրա Միգրացիայի միջազգային կազմակերպության կողմից անցկացվելու է նոր համակարգի մշակման մրցույթ։ Միևնույն ժամանակ, ՄՄԿ-ի կողմից նշված նպատակի համար նախատեսված ֆինանսական միջոցները նախատեսված են ԵՄ-ի կողմից հաստատված դրամաշնորհային ծրագրով, որն ավարտվում է 2026թ. հունիսին։ Այսինքն՝ դրամաշնորհային միջոցներով ծրագրային ապահովման մշակումը իրականացնելու համար անհրաժեշտ է այն ավարտին հասցնել մինչև 2026թ. հունիս։ 
   Վերոգրյալով պայմանավորված՝ անհրաժեշտություն է առաջացել «Բնակչության պետական ռեգիստրի մասին», «Քաղաքացիական կացության ակտերի գրանցման մասին» օրենքում լրացումներ և փոփոխություններ կատարելու մասին», «Պաշտպանության մասին» օրենքում լրացում կատարելու մասին» և «Ազգային անվտանգության մարմինների մասին» օրենքում փոփոխություն և լրացում կատարելու մասին» օրենքների նախագծերի փաթեթը համարել անհետաձգելի։





ՀՀ ներքին գործերի նախարարություն


